
EUSKARAN ADOS! MAHAIA
AKTA
EGUNA | 2025-10-27 |
ORDUA | 18:00 |
TOKIA | UDALETXEKO BATZAR ARETOAN |

PARTAIDEAK | Zubimusu lkastolako ordezkaria
Fleming Herri Eskolako ordezkaria
Erniboea Institutuko ordezkaria

UEMAko ordezkaria
Galtzaundikidea

Euskara zinegotzia EHBildu
EAJko zinegotzia

Euskara teknikaria

izen-abizenak jarriko.

Galtzaundi Tolosaldeko euskaltzaleen elkarteko ordezkaria

*OHARRA: Akta publikoa izango denez, datuen babesagatik, ez dira

AZTERTUTAKO GAIAK

1. AURREKO BILERAN JASOTAKO AKTAREN ONARPENA

Akta aho batez onartu da.

2. 2026RAKO AURREKONTU PROPOSAMENA

2026rako prestatutako aurrekontu proposamenaren berri eman da. Aiztondon Hikaren
sustapena egiteko partidan aldaketa bat egin da, eta Badihardugu Elkarteak egindako
proposamena osorik kontuan hartzea erabaki da. Hori dela eta, partida horretan

7.599,32 euro jasoko dira.

Berez, azaroko osoko bilkuran onartu nahi du Udalak aurrekontua. Hala ere, eragileren
batek proposamenen bat egin nahi badu, oraindik denbora baduela argitu du euskara
zinegotziak. Horretarako, aste hau utziko dute ekarpenak egiteko.

3. OKINDEGIETAKO KANPAINA

Galtzaundiko ordezkariak adierazi duenez, aurten okindegietako eta gozotegietako
kanpaina berezia egingo da. Tolosaldean 40 bat establezimendu bisitatuko dira
kanpainan parte hartzeko. Amasa-Villabonan 4 establezimendu daude, eta lauek parte
hartuko dute kanpainan. Amasa kafetegian kudeatzaileak erdaldunak dira, baina parte
hartzea erabaki dute. Aramendian, nagusiak Errenteriakoak dira eta hutsuneak
antzeman eta eurek zuzenduko dituztela adierazi diete. Gutxienez, hizkuntza paisaian
eragingo da.

Azaroaren 17ra arte aurrelana egingo da, eta 17tik 23ra bezeroen artean egunero 2 ogi
zozketatuko dira. Aramendiak parte hartuko duen arren, ez du zozketarik egingo.

Kanpainarako leloa, Puntu-puntuan zaude, atera labetik! Izango da.

Spota ere grabatzen ari dira eta zine aretoetan emango da.

4. HIZKUNTZA ERREFORTZUA

Euskara teknikariak adierazi du hizkuntza errefortzuan lanean ari diren eragileen
artean bilera egin zutela elkarren berri izateko: Tolosaldea Garatzeneko migrazio
teknikaria, Jatorkin Elkarteko teknikaria, UEMAko ordezkaria eta Udaleko euskara
teknikaria.

Tolosaldea Garatzeneko Migrazio Sailak Gazteak ongi etorri programa antolatzen du.
Programa horren baitan, Villabonan, astelehenetan 6-9 urte bitartekoentzat aisialdi
ekintzak antolatzen dira Gaztelekuan.

Jatorkin Elkarteak Hezkuntza Sailak indarrean duen Aukerak Suspertzen programaren
baitan, astelehenetan eta asteazkenetan etxeko lanetan laguntzeko saioak ematen
ditu Fleming, Erniobea zein Zubimusuko ikasleentzat. 39 plaza daude Villabonan
eskaintzeko. Une honetan, 17 dira Zubimusuko ikasleak eta 22 Erniobea, zein
Flemingekoak.

Hau guztia kontuan hartuta, Udalak aurreko urtean bezala, 9-12 eta 12-16 urteko
ikasleei begira, aisialdi saioak antolatzeko asmoa badu ere, zailtasunak ditu kontratazio
zuzena egiteko. Hau dela eta, lizitazioa prestatuko du datozen hilabeteetan, eta

ikasturtearen bigarren zatirako, gutxienez, egitasmoa eskaintzeko moduan egongo
litzateke. Hori da, momentuz, aurrera egiteko aukera bakarra.

5. EUSKALDUNTZEA-ALFABETATZE IKASTAROEN BALORAZIOA

Euskalduntze-alfabetatze kanpainaren balorazioa egin dute Tolosaldeko Euskalduntze-
alfabetatze mahaia osatzen duten teknikariak. Oro har, ikasleak pixka bat gutxitu
badira ere, taldeak, oro har, mantendu egin dira. Andoaingo AEK-k eskualdean, 70
ikasle ditu. Villabonan, Cleko taldea osatu da, 7 ikaslerekin. Aitzol udal euskaltegian,
aldiz, 6 ikasle dira Villabonakoak.

Irudipena da jendea ohi baino beranduago ibili dela izena emateko garaian. Talde
berriren bat sortu da, Ibarran adibidez, baina Asteasukoa, aldiz, ez da osatu.

Martxoan hasiko dira berriz Euskalduntze-alfabetatze mahaia osatzen duten
teknikariak hurrengo ikasturteko matrikulazio kanpaina prestatzen.

6. AIZTONDON HIKA BULTZATZEKO PROPOSAMENA

Badihardugu Euskara Elkartekoek bidali dute Aiztondon hika bultzatzeko proposamena
eta aurrekontu osatua. Guztira, liburuxkaren argitalpena ere kontuan hartuta, 14.917
euroko aurrekontuaz ari gara. Biztanleka banaketa egin da eta proposamena bidaliko
zaie datozen egunetan Aiztondoko herriei.

Aiztondoko hikako formak biltzen ari den Galtzaundikideak adierazi duenez, aditzak
biltzen datorren urtean bukatuko du. Hala ere, dena 2026an bukatzeko moduan izango
dela pentsatzen du.

7. 2026KO KALE NEURKETA

Soziolinguistika Klusterrak bidali du 2026an kalean hizkuntzen erabilera neurtzeko
ikerketaren aurrekontua. lkerketa sakona egitekotan, aurrekontua 8.626,70 eurokoa
da.

Landa lana 2026an egingo bada ere, 2027ko iraila-abendura arte ez dugu txostena
izango.

Tolosaldeko gainontzeko herrietan UEMAk eta Galtzaundik egingo dute kale neurketa
2026an. Soziolinguistika Klusterrak jarritako irizpideak jarraituko dituzte neurketak

egiterakoan. Beraz, prozedura bera erabiliko dute. Hau horrela izanik, proposamena. Bi
ikerketa mota eskaintzen ditu: oinarrizkoa edo sakona. Bakoitzak zein aurrekontu
izango duen aurkezteko eskatu dio euskara teknikariak, aurrekontuan zehaztu ahal
izateko. Kontuan hartu behar da landa-lana 2026ko udazkenean egingo bada ere,
datuak udaletan 2027ko udan izango genituzkeela, eta herrietan aurkezpenak, iraila-
abendua bitarte.

Tolosaldeko beste herrietan UEMAk eta Galtzaundik egingo dute neurketa.
Metodologia bera erabiltzen bada bi kasuetan, UEMA eta Galtzaundiren bidez
egitearen aukera aztertuko dugu.

8. GAZTEEN KULTUR KONTSUMOA

Tolosaldeko gazteen artean euskarazko kultur kontsumoa aztertu du Galtzaundik, eta
Galtzaundiko ordezkariak emaitzak azaldu ditu. Hauek dira ondorio nagusienak:

- Tolosaldeko gazteen artean, aisialdian euskarazko liburuen irakurleak direnen
ehunekoa 19koada: % 8 ohiko irakurleak dira eta % 11 noizbehinkakoak.

- Euskarazko musika taldeen kontsumoa txikia da eskualdeko gazteetan: % 72k
entzuten dituen taldeen erdiak edo gutxiago dira euskaraz abesten dutenak.

- Kontzertuetara joateko ohiturak behera egin du nabarmen, eta kontzertuetako
hizkuntzen presentzia ere ezberdina da. 2019an % 72 euskarazko
kontzertuetara joaten zen, 2025ean, aldiz, % 47.

- Gazteak erakusketetara eta antzerkietara gutxi joaten badira ere, joaten
direnean gehienek euskaraz kontsumitzen dituzte horrelakoak.

- Bertso saioetara joateko ohitura galtzen joan da; izan ere, 2019an bertso
saioetara inoiz joaten ez ziren gazteen kopurua % 59koa zen, 2025erako zifra
hori % 73ra igo da.

9. EUSKARAREN NAZIOARTEKO EGUNA

Euskararen Nazioarteko Egunaren harira, Galtzaundik Tolosaldeko herri guztietan
mosaiko bat egitea proposatuko du. Herri bakoitzak ondoen datorkion eguna aukeratu
eta hizki bat osatu beharko du. Elkarretaratze bat egingo da hizkia osatzeko.

Herri batzuetan arlo ludikoa ere jorratu nahi dute, baina hori bakoitzaren esku
geratuko da.

Euskararen Nazioarteko Eguna antolatzeko deialdi irekia egin daitekeela aipatu da.
Bilera horretan ikusiko litzateke mosaikoaz gain, beste zerbait antolatu nahi den egun
horretan.

Ikastetxeek bakoitzak bere egitaraua antolatuko du. Hala ere, mosaikoa egingo den
elkarretaratze horretarako deialdia zabalduko da herrian. Ikastetxeei ere horren berri
emango zaie.

10. NORBERAK LEKARKEENA

- Euskara zinegotziak adierazi du joan den larunbatean ospatu zen Erraldoien Il
Topaketan hizkuntzaren erabilera ez zela 0so zuzena izan. Besamotza Elkarteak
antolatu zuen eta aurkezpena gazteleraz izan zen nagusiki. Kritika asko iritsi
omen dira. Berez, Besamotza Elkarteak ez omen du hitzarmenik sinatuta
Udalarekin, eta, horregatik, ez du hizkuntza baldintzarik bete behar. Hala ere,
hizkuntzaren erabilera ez zen egokia izan eta Elkarteari jakinaraziko zaio
hurrengorako neurriak har ditzan.

10. HURRENGO BILERAREN DATA ZEHAZTU

Euskaran Ados! mahaiaren hurrengo bilera 2025eko azaroaren 24an izango da,
arratsaldeko 18:00etan, udaletxeko batzar aretoan.

Eta besterik gabe, bilera bukatutzat eman da.



